
Монгол Улсын Их Хурлын 2017 оны ээлжит бус чуулганы 
Төрийн байгуулалтын байнгын хорооны 8 дугаар сарын 30-ны өдөр 
/Лхагва гараг/-ийн хуралдааны гар тэмдэглэл

Төрийн байгуулалтын байнгын хорооны дарга Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 16 гишүүн ирж, 84.2 хувийн ирцтэйгээр хуралдаан 17 цаг 22 минутад Төрийн ордны  “Их эзэн Чингис хаан” танхимд эхлэв. 

Эмнэлгийн чөлөөтэй: О.Баасанхүү;

Тасалсан: Б.Наранхүү.

Нэг. Монгол Улсын Ерөнхий сайд Ж.Эрдэнэбатыг огцруулах саналын тухай 


Хуралдаанд Төрийн байгуулалтын байнгын хорооны ажлын албаны зөвлөх Б.Батдэлгэр, референт О.Нарантуяа, Б.Төгсцэнгэл нар байлцав. 

Монгол Улсын Ерөнхий сайд Ж.Эрдэнэбатыг огцруулах тухай саналыг Улсын Их Хурлын гишүүн Т.Аюурсайхан танилцуулав. 


Танилцуулгатай холбогдуулан Улсын Их Хурлын гишүүн Л.Болдын тавьсан асуултад Монгол Улсын Ерөнхий сайд Ж.Эрдэнэбат, Улсын Их Хурлын гишүүн Т.Аюурсайхан нар хариулж, тайлбар хийв.

Улсын Их Хурлын гишүүн Ж.Батзандан, Д.Эрдэнэбат нар үг хэлэв.

Н.Энхболд: - Монгол Улсын Ерөнхий сайд Жаргалтулгын Эрдэнэбатыг огцруулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             9

Бүгд:                                      17

47,1 хувийн саналаар дэмжигдсэнгүй. 

Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Улсын Их Хурлын чуулганы нэгдсэн танилцуулахаар тогтов.

Хуралдаан 30 минут үргэлжилж, 19 гишүүнээс 17 гишүүн ирж, 89.5 хувийн ирцтэйгээр 17 цаг 52 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН

ХОРООНЫ ДАРГА                                                                  Н.ЭНХБОЛД

Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ                                                                              Д.УЯНГА
УЛСЫН ИХ ХУРЛЫН 2017 ОНЫ ЭЭЛЖИТ БУС ЧУУЛГАНЫ 
ТӨРИЙН БАЙГУУЛАЛТЫН БАЙНГЫН ХОРООНЫ 
2017 ОНЫ 8 ДУГААР САРЫН 30-НЫ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Н.Энхболд: - Их Хурлын эрхэм гишүүдийн энэ өдрийн амар амгаланг айлтгая. Төрийн байгуулалтын байнгын хорооны гишүүдийн ирц бүрдсэн байна. Ирвэл зохих 19 гишүүнээс 15 ирсэн байна. 

О.Баасанхүү гишүүн эмнэлгийн чөлөөтэй, Б.Наранхүү гишүүнтэй холбоо барьж амжаагүй байна, Д.Тогтохсүрэн гишүүн орж ирж амжаагүй байна. Б.Ундармаа гишүүн ирсэн. Ирц 16 гишүүн болсон ирц гүйцсэн тул Төрийн байгуулалтын байнгын хорооны хуралдаанаа эхэлье. 


Хэлэлцэх асуудлаа танилцуулъя. Монгол Улсын Ерөнхий сайдыг огцруулах санал, Улсын Их Хурлын гишүүн Т.Аюурсайхан нарын 30 гишүүн 2017 оны 8 сарын 23-ны өдөр өргөн мэдүүлсэн ийм нэг асуудал байгаа. 


Хэлэлцэх асуудлаар өөр саналтай гишүүн байна уу? Байхгүй байна. 

Хэлэлцэх асуудлаа баталъя. Асуудалдаа оръё. 


Чуулганы хуралдааны дэгийн тухай хуулийн 38.1 Ерөнхий сайд, Засгийн газар, Засгийн газрын гишүүнийг огцруулах саналыг Улсын Их Хуралд өргөн мэдүүлсэн бол Ерөнхий сайд? Засгийн газрын огцруулах саналыг Төрийн байгуулалтын байнгын хороо Засгийн газрын гишүүнийг огцруулах саналыг холбогдох Байнгын хороо 7 хоногийн дотор хуралдаанаар хэлэлцэж санал, дүгнэлт гаргана гэж Дэгийн хуульд заасан байж байгаа. 


23-ны өдөр өргөн барьсан, 7 хоногт багтаана гэдэг хуралдааныхаа ажлыг эхэлж байна. 

Ерөнхий сайд Ж.Эрдэнэбатыг огцруулах саналыг Улсын Их Хурлын гишүүн Т.Аюурсайхан танилцуулна. Т.Аюурсайхан гишүүний микрофон.

Т.Аюурсайхан: - Төрийн байгуулалтын байнгын хорооны дарга, эрхэм гишүүд ээ, 


Улсын Их Хурал дахь Монгол ардын намын бүлгийн нэр бүхий 30 гишүүн Монгол Улсын Ерөнхий сайд Жаргалтулгын Эрдэнэбатыг огцруулах саналыг албан ёсоор 2017 оны 8 дугаар сарын 23-ны өдөр Улсын Их Хуралд өргөн  мэдүүлсэн. 


Энэ саналыг өргөн мэдүүлэхдээ тодорхой үндэслэлүүдийг гаргасан дэвшүүлсэн байгаа. Монгол Улсын Ерөнхий сайд Монгол Улсын хүчин төгөлдөр хууль тогтоомжийг зөрчсөн шийдвэр үйл ажиллагаа явуулсан гэж үзсэн. 


Хамгийн 1 дүгээрт Төсвийн тухай хуулийг зөрчиж Засгийн газрын гишүүдийнхээ нэгдмэл ашиг сонирхол бүхий аж ахуйн нэгжүүдэд болон бусад аж ахуйн нэгжүүдэд 807,8 тэрбум төгрөгийн өртөг бүхий 7 концессын гэрээ байгуулах эрхийг олгосон байгаа. 


Ингэж олгохдоо Төсвийн тухай хууль зөрчиж Улсын Их Хурлын бүрэн эрхэд ноцтой халдсан гэж үзсэн. Өөрөөр хэлбэл Төсвийн тухай хуулийн 30 дугаар зүйлийн 30.3-д улсын болон орон нутгийн төсвөөс эргэн төлөгдөх нөхцөлтэй концессын гэрээ нь төсвийн бүрэлдэхүүн хэсэг байна. 

33 дугаар зүйлд Улсын Их Хурал төсөв батлах, 33.2 төсөв дараах зүйлийг тусгаж батална. 33.2.9-д Концессын тухай хуулийн 4.1.2-т заасан 4.1.2-т заасан төрийн өмчийн концессын зүйлийн жагсаалтыг хавсралтаар нэр байршил, хүчин чадал, хэрэгжүүлэх хугацаа тэдгээрт тавигдах тусгай шаардлага, нөхцөл зэргийг Улсын Их Хурал батлах хуулийн зохицуулалттай. 

Эдгээр хуулийн зохицуулалтыг Ерөнхий сайд Жаргалтулгын Эрдэнэбат ноцтой зөрчсөн гэж үзсэн байгаа. 


2 дугаар асуудал нь бол Монгол ардын намаас сонгуулийн мөрийн хөтөлбөрт дэвшүүлэхдээ хүүхдийн мөнгийг хүүхэд болгонд алагчлалгүй эрх тэгш олгох ийм шийдвэр гаргаж мөрийн хөтөлбөр дэвшүүлж үүнийгээ хэрэгжүүлэхээр ингэж ажиллаж байгаа. 

Гэвч Монгол Улсын Ерөнхий сайд Жаргалтулгын Эрдэнэбат бол олон удаагийн эргэж буцсан саналыг Улсын Их Хуралд оруулж батлуулсан. Хүүхдийн мөнгийг босго тогтоож олгох шийдвэрийг гаргасан. Үүний дараагаар нийтэд нь олгох гэхдээ тодорхой босгоос дээш хүүхдүүдэд 2019 оноос эхэлж олгох ийм шийдвэр гаргасан. 


2017 оны 4 дүгээр сарын 14-ний өдөр Улсын Их Хуралд санал оруулж энэ 2019 оноос тодорхой босгоос дээшхи хүүхдүүдэд нөхөн олгодог энэ зохицуулалтыг хасуулах саналыг оруулж төсвийн тодотголтой хамт батлуулсан байгаа. 


Гэтэл 2017 оны 7 дугаар сарын 04-ний өдөр Засгийн газрын хуралдаанаар Төсвийн тухай хуулийг ноцтой зөрчиж энэ Улсын Их Хурлын тогтоол төсвийн хуулийг зөрчсөн үйл ажиллагаа явуулсан. 


Үүний зэрэгцээ Монгол Улсын Ерөнхий сайдад хариуцлага тооцох улс төрийн үндэслэлийг маш тодорхой дурдсан байгаа. 


Жаргалтулгын Эрдэнэбатын тэргүүлсэн Засгийн газар мэргэжлийн Засгийн газар биш гэж үзсэн. Итгэлийг алдсан гэж үзсэн. 


Засгийн газар юуны өмнө итгэл дээр тогтсон ийм институт. Энэ итгэл нь ард түмний сонголтоор баталгааждаг ийм итгэл 1 дүгээрт. 2 дугаар парламентынхаа итгэл дээр суурилсан ийм итгэл дээр суурилсан ийм институт. 


Гэтэл 2017 оны Монгол Улсын Ерөнхийлөгчийн сонгуулиар ард түмэн энэ Засгийн газарт бол үндсэндээ дүнгээ тавьсан. Ард түмний итгэлийг 1 дүгээрт алдсан гэж үзэж байгаа.


Улсын Их Хурлын 31 гишүүн гарын үсэг зураад байгаа ерөнхий сайдыг огцруулах асуудал. өөрөөр хэлбэл Улсын Их Хурлын тодорхой тооны гишүүдийн илтгэлийг алдсан байна. Энэ Ерөнхий сайд цаашдаа бодлогоо дэвшүүлж хэрэгжүүлэх, парламентаас дэмжлэг авах асуудлыг парламентаар оруулж хэлэлцүүлж батлуулах ийм илтгэлийг бас алдсан байна. 


Яагаад алдсан бэ гэх юм бол боловсон хүчний сонголт томилгоонд алдаа гаргасан. Засгийн газрын бодлогын нэгдэлгүй тодорхойгүй байдал тооцоо судалгаа муутай эргэж буцсан шийдвэрүүд цөөн хувь хүн, хуулийн этгээдийг дэмжсэн явцуу үйл ажиллагаа Засгийн газраас удаа дараа утга найруулга, агуулга, бодлогын хувьд алдаатай байдлаар хуулийн төслүүдийг Улсын Их Хуралд өргөн барьсан энэ асуудлууд. 

Энэ бол иргэдийн эсэргүүцэл шүүмжлэлийг дагуулж нийгэмд Засгийн газрын тохион томилсон Монгол ардын намын нэр хүндийг унагах нэг нөхцөл болсон гэж ингэж үзсэн байгаа. 


Засгийн газар анх байгуулагдахдаа хуулийн хариуцлага тооцож чадаагүй. Өмнөх Хөгжлийн банкны асуудал, Чингис бондын асуудал, Эрдэнэтийн 49 хувийг хувийн хэсэг бүлэг этгээд завшсан асуудал дээр Монголбанк дээр их хэмжээний улсыг хохиролд оруулсан асуудал дээр нэг ч хариуцлага тооцож ажиллаж чадаагүй байгаа. Бүтэн жил гаруй өнгөрч байхад. 


2 дугаарт улс төрийн төрийн албыг наймаалцах 60 тэрбум гэгч асуудал байгаа. Энэ бол сүүлийн 20 гаруй жил явж байгаа улс төрийн намууд дээр санхүүжилтийн бүрхэг асуудал мөнгө босгох, санхүүжилт нэрээр хандив нэрээр авлига авч улмаар албан тушаалд томилдог гэгдэх энэ асуудал дээр дорвитой хариу өгч үүнийг шалгаж нэг мөр болгож ажиллаж бол чадахгүй байгаа. Үүнийг хаацайлан хамгаалж байгаа гэж үзэж байгаа. 

Тийм учраас Жаргалтулгын Эрдэнэбат Ерөнхий сайдад хариуцлага тооцох ноцтой үндэслэл байна гэж үзэж Улсын Их Хурлын нэр бүхий гишүүд өргөн барьсан байгаа. Ингээд бас энэ асуудлыг Үндсэн хуулийн 43 дугаар зүйлийн 4-т заасны дагуу, Монгол Улсын Их Хурлын хуулийн 7.1.12-д заасан эрхийн дагуу энэ асуудлыг дэвшүүлсэн. 


Монгол Улсын Их Хурлын чуулганы дэгийн тухай хуулиар 38.1-т Ерөнхий сайдыг огцруулах саналыг Төрийн байгуулалтын байнгын хорооны 7 хоногийн дотор хуралдаанаараа хэлэлцэж санал дүгнэлт гаргана гэсэн хуулийн зохицуулалттай байгаа. 


Энэ 7 хоног нь өнөөдөрт багтаж санал, дүгнэлтээ гаргах ийм хуулийн зохицуулалт явж байгаа. 


2 дугаарт Үндсэн хуулийн 43 дугаар зүйлийн 3-т Улсын Их Хурал Засгийн газрыг огцруулах тухай өөрөө санаачилсан болон Ерөнхийлөгчийн санал, Ерөнхий сайдын мэдэгдлийг хүлээн авснаас хойш 15 хоногийн дотор Засгийн газрын огцруулах эсэхийг хэлэлцэн шийдвэрлэнэ гэсэн ийм хуулийн зохицуулалт байгаа юм. 


Тийм учраас хуулийнхаа хүрээнд хуулиа дээдэлж эрх зүйт төрөө дээдэлж асуудлыг хэлэлцэн шийдвэрлэж өгөхийг Байнгын хорооноос хүсэж байна. Анхаарал тавьсанд баярлалаа. 


Н.Энхболд : - Саналтай холбогдуулаад асуулт асуух гишүүн байвал нэрээ өгье. Л.Болд гишүүн. Л.Болд гишүүний микрофон. Манай Байнгын хорооны гишүүн биш гэхдээ хуралдаанд оролцож асуулт саналаа хэлж болно. 

Л.Болд: - Гишүүдийн өргөн барьсан гишүүдээс асуумаар байна. Хэвлэлээр маш их хэлэлцүүлэг явж байгаа. 30 гишүүн өнөөдөр 31 гишүүн гэж байна. Энэ тоо яг өргөн барьснаасаа татгалзлаа, санал өөрчлөгдлөө энэ тэр гээд ийм гишүүд байгаа юм уу үүнийг нэг тодруулж өгнө үү. 

Хоёрт энэ хугацаанд миний хувьд бол маш их жигшиж байгаа зүйл юу вэ гэхээр хуулийн байгууллагуудын оролцоо бол үнэхээр нийгэмд бол үнэхээр бидний яриад байгаа энэ асуудал бол аюул харанга дэгдсэн ийм нөхцөл байдалд хүрсэн байна гэдэг бол харагдаад байна. 

Тэгэхээр энэ тал дээр бол та бүхэн ямар тайлбар өгөх вэ? Хуулийн байгууллагууд энэ өргөн барьсан гишүүдийн хувьд бол нэлээн их асуудлууд бол өнөөдөр хөндөгдөж хэрэг нээх, тэгээд янз бүрийн тодорхой түвэгт тулгах энэ талаар бас жаахан тайлбар хэрэгтэй байх гэж бодож байна. 


Та нарын үндэслэл дотор би нэг зүйлийг анзаараад байна. Олон үндэслэл байна. Гэхдээ бол өнөөдөр бол нийгэм ер нь сая Ерөнхийлөгчийн сонгууль ч гэсэн сая маш том нийгмийн захиалга нийгмийн маш том анхаарал хандуулж ирсэн асуудал бол энэ 60 тэрбумын асуудал байгаа. 


Үүнийг дурдаагүй байгаа юм. У.Хүрэлсүх сайдын огцрох бичигт болохоор үүнийг дурдсан байгаа юм. Энэ асуудлыг яагаад дурдаагүй юм бэ? Эсхүл тэр 800 тэрбум төгрөгийн концесс нэрээр төрийн мөнгийг бол зувчуулсан байна ийм гэмт хэрэг үйлдсэн байна гэж энэ гол 1 дүгээр үндэслэл байгаа. 

Үүнтэйгээ холбож үзээд үүндээ багтаж байна гэж үзсэн юм уу? Ер нь бол 60 тэрбумыг чинь үзэхэд бол энэ бол өөр арга хэмжээгээр бол билетийн тасалбарын л үнэ. Тэнд ороод бол ийм тасалбар авсан хүн бол 800 байтугай тэрбум гэдэг чинь хэд дахин хэдэн арав дахин үржигдэж ингэж төрийн мөнгөнд гар дүрэх ийм л үнэмлэхний үнэ болоод байгаа. 


Тэгэхээр энэ тал дээр та бүхэн тайлбараа өгнө үү гэж хүсэж байна. Баярлалаа. 


Н.Энхболд: - Т.Аюурсайхан гишүүн хариулъя. Огцруулах бичигт бол 3 үндэслэл байгаа юм. Түүнээс гадуур асуулт асууж байх шиг байна. 

Т.Аюурсайхан: - Ерөнхий сайдыг огцруулах саналд өргөн барихад 8 сарын 23-ны өдрийн байдлаар Улсын Их Хурлын Монгол ардын намын бүлгийн 30 гишүүн гарын үсгээ зурж өргөн барьсан. 


Энэ гишүүдээс бас саналаа татсан, байр сууриасаа буцсан нэг ч гишүүн бол байхгүй. Гагцхүү энэ асуудлыг дэвшүүлсэн гишүүдийг элдвээр гүтгэн доромжлох хүчээр зуруулсан мэт янз бүрийн найрын ширээний ард ч юм уу зуруулсан мэт албан тушаал наймаалцаж зуруулсан мэт ийм гүтгэлэг маш их явж байгаа. 

Энд хэлэхийг хүсэж байна. Энэ 30 гишүүн бол итгэл үнэмшлээрээ зурсан. Энэ бол албан тушаалын төлөө яваагүй. өнөөдөр та хэллээ. Монгол төр ямар байгаа билээ. Энэ бол хууль хүчнийхэн улс төр бизнесийн нам дамнасан ийм бүлэглэлийн тогтолцоо бий болсон байна. 


Монгол Улсад дарангуйлал бодитой тогтох гэж байна. Тэгэхээр улс нь улс шиг байгаасай. Парламент нь парламент шиг байгаасай. Засгийн газар нь Засгийн газар шиг байгаасай. Иргэдээ хүн шиг амьдруулах юмсан. 


Төр нийгэмд шударга ёсыг тогтоох юмсан. Улс төрийн зөвхөн Монгол ардын нам биш. Ер нь энэ улс төрийн намуудад болон Монголын төрд нэг муу муухай бузар булайгаасаа ангижрах юмсан. Муу муухайгаа шүүрдэх юмсан гэсэн ийм итгэл үнэмшлээр миний бие болон энэ 30 гишүүн бас өндөр эрсдэл гаргаж явж байгаа. Энэ зүйлийн төлөө явж байгаа. Албан тушаалын төлөө яваагүй. Засгийн газарт орохгүй, сайд болохгүй. Энэ зүйлийн төлөө явна. 


Тийм учраас энэ асуудал дээр намаар битгий хуваагдаасай. Энэ асуудлыг өргөн хүрээгээр харж үзээсэй. өнгөрсөн 20 гаруй жилийн энэ улс төрийн энэ ардчилсан хөгжлийн түүхээ бодитоор нь дүгнэж үзээсэй. 


60 тэрбум гэгдээд байгаа асуудал бол зөвхөн өнөөдөр үүссэн асуудал биш бүх намд байгаа асуудал. Энэ бол хамгийн сүүлийн тод жишээ нь бол шүүхээр Монгол ардын хувьсгалт намын ерөнхий нарийн бичгийн даргаар ажиллаж байгаад сайдын албан тушаалд очсон Шийлэгдамбын шүүхээр ял зэм авсан асуудлыг дурдаж болно. 


Намдаа санхүүжилт босгодог, хандив босгодог энэ бол цаанаа авлига. Үүний төлөөсөнд албан тушаалаар шагнуулдаг. 

Монгол Улсын Ерөнхийлөгч үүн дээр бас үгээ хэлэх ёстой. Намдаа хандив өргөдөггүй, санхүүжилт босгодоггүй сайд болж байсан уу Л.Болд сайд та, Монгол ардын намын М.Энхболд даргаас эхлээд тэгээд үүн дээр ерөөсөө цэг тавих ёстой бид нар. 


Энэ асуудлыг эрүүлээр үнэхээр тэгээд энэ улс төрийн намын санхүүжилт чинь цаашдаа яаж явах ёстой юм бэ хуулийн хариуцлага нь яаж явах ёстой юм. Энэ улс төрийн бизнесийн бүлэглэлээс яаж ангижруулах юм, хууль хүчний байгууллага шүүх прокуророо улс төрөөс яаж ангид болгох юм үүнийг хийх үнэхээр хийе гэсэн ийм зориг шулуудсан ийм санал явж байна гэдгийг бас хэлэхийг хүсэж байна. 


Хуулийн байгууллагаар тодорхой нэр бүхий гишүүдийг бас айлган сүрдүүлж байр сууриасаа ухрахыг дарамталсан ийм асуудал бол бодитой байгаа. Энэ асуудлыг бол бид нар хэрхэвч зөвшөөрөхгүй байгаа. Ийм асуудалтай бол бид нар хатуу тэмцэнэ гэдэг энэ байр сууриа илэрхийлээд явж байгаа. 


Н.Энхболд: - Ерөнхий сайд. 

Ж.Эрдэнэбат: - Гишүүдийнхээ оройны амгаланг айлтгая. Л.Болд гишүүний зарим нэг асуултад хариулъя гэж бодож байна. 


60 тэрбум төгрөгийн асуудалтай холбогдуулаад би бол өөрийнхөө байр суурийг бол хэлсэн байгаа. Олон нийтийн хэвлэл мэдээллийн байгууллага иргэдийн уулзалт дээр ч хэлсэн. 


Хэрэв Ж.Эрдэнэбат гэдэг хүн хэн нэг хүнээс нэг төгрөг авч томилсон байх юм бол өнөөдөр би огцроход бэлэн байна гэж хэлсэн энэ үгээр бол энэ хариултын асуултын хариултыг бол би тодорхой болж байгаа болов уу гэж ингэж бодож байгаа. 


800 тэрбумын концессын асуудал байгаа юм. Би уг нь үүнийг надаас биш өөрийнхөө бүлгийн даргаас асуувал илүү сайн хариулж магадгүй гэж бодож байгаа. Энэ 800 тэрбумын концессын асуудлыг бол манай Засгийн газар байгуулсан концесс 2 байгаа. Нэг нь бол Дорноговийн зам, нөгөөх нь Хан-Уул дүүрэгт 300 ортой хүүхдийн эмнэлэг барих л асуудал байгаа. 


Энэ эмнэлгийн дутуу баригдсан түүнийг үргэлжлүүлээд дуусгах асуудал байсан. Үлдсэн бусад бүх концессын ажил бол өмнөх Засгийн газрын үед байгуулагдсан концессыг бид нар мөнгөний хэмжээг нь багасгаад дээр нь төлөх хугацааг нь уртасгаад нийтдээ 6 концессоос бид нар 50 тэрбум төгрөг хэмнэсэн байгаа юм улсад. 50 тэрбум төгрөг. 


Энэ бол бас бага мөнгө биш. 50 тэрбум төгрөг гэдэг бол үндсэндээ 50 цэцэрлэг барих мөнгө. Ийм үйл ажиллагаа явуулсны төлөө үүнийг хуулийнхаа үндэслэлийг ч гэсэн бас сүүлд батлагдсан хуулийн үндэслэлийг тавиад өмнө гарсан шийдвэрийг хууль зөрчсөн байна гээд ингээд тавьсан байгаа. 


Үүнийг би бас та бүхэнд мэдээллийн журмаар хэлье гэж бодож байна. 


Хууль хүчний байгууллагын асуудлыг бас сөхөж тавьж байна. Энэ хууль хүчний байгууллагын асуудал яагаад гарч ирж байгаа вэ гэдгийг манай гишүүд бүгдээрээ мэдэж байгаа. Сошиал орчинд үндсэндээ маш их маргаан мэтгэлцээн дагуулсан өмгөөлөгчтэй хэд хэдэн холбогдогчтой шүүх хяналтын байгууллагыг байнга шаардлага тавьсан ийм л асуудал дээр өнөөдөр шүүх хяналтын байгууллага явж байгаа гэдгийг энд сууж байгаа бүх хүн би мэдэж байгаа байх гэж бодож байна. 

Түүнээс ямар нэгэн байдлаар Засгийн газрын зүгээс юм уу Ж.Эрдэнэбат миний зүгээс үүнийг зохион байгуулалттайгаар хийж байгаа юм бол огт байхгүй. Үүнийг Монголын ард түмэн бүгдээрээ мэдэж байгаа ийм зүйлийг шаардаад байгаа гэдгийг. 


Энэ шаардлагын хүрээнд л хууль хяналтын байгууллага би ажиллаж байгаа байх гэж бодож байгаа. Түүнээс биш Засгийн газар хууль хяналтын байгууллагад бол тодорхой үүрэг чиглэл өгч даалгавар өгч ажиллуулсан зүйл бол огт байхгүй гэдгийг би хариуцлагатайгаар хэлье гэж бодож байна. 


Н.Энхболд: - Асуулт тавьж хариулт авлаа, дууслаа. Огцруулах саналтай холбогдуулаад санал хэлэх гишүүд байвал нэрээ өгье. Ж.Батзандан гишүүн, Д.Эрдэнэбат гишүүн тасаллаа. Ж.Батзандан гишүүний микрофоныг өгье. 

Ж.Батзандан: - Засгийн газрыг огцруулах саналыг эрх баригч намын 31 гишүүн Улсын Их Хурлын даргад хүргүүлээд байгаа. Огцруулах саналын үндэслэлийг бид бас нарийвчлан судалж үзсэн. 

1 дүгээр асуудал 807 тэрбум төгрөгийн концесстой холбоотой асуудал байгаа. Засгийн газрын сайд нар нь өөрийнхөө компани дээр концесс бичсэн байгаа. 1 дүгээрт Цагаан суваргын ордыг Н.Номтойбаяр гэдэг хүний нэгдмэл ашиг сонирхолтой компанид өнгөрсөн Засгийн газрын үед хайгуулын төлбөрөөр нь өгөөд үүнийг би тухайн үед маш их эсэргүүцэж байсан. 


Монголын 3 дахь том алт зэсийн орд. Боломжит нөөцөөрөө бол бараг эхний том орд байх гэсэн хэдий ч өгсний дараа энэ Засгийн газар үргэлжлүүлээд цахилгааны шугамыг нь татаж өгөх олон тэрбумын ажлын концессоор хийлгэнэ гээд гэрээ байгуулаад явсан байна. 


Зүгээр Япон гэдэг орон юм уу Германд Засгийн газрын сайдын нэгдмэл сонирхолтой компани дээр концесс бичиж өгвөл юу болох вэ, үүнийг л бодож үзмээр байгаа юм. 


7 концесс өмнөх Засгийн газрын үед хийгдсэн гэж магадгүй санаархал байсан байж магад. Би шүүмжилдэг байсан. Ардын намынхан ч өөрсдөө шүүмжилдэг байсан. Эдийн засаг хүнд үед концесс бичихгүй гэж ярьдаг байдаг. Концесс, вексель хоёрыг зогсооё гэж ярьдаг байсан. 

Тэгсэн 807 тэрбумын концессыг үргэлжлүүлсэн тухай ярьж байгаа. Зогсооно гэж энэ Засгийн газар байгуулагдсан. Зогсоож чадаагүй байна. Эдийн засгийн хямралын үед концесс бичих замаар сайд нар нь өөрсдийнхөө компанид концесс бичсэн нь бол буруу бодлого гэж бодлогын алдаа гэж энэ сайд нар өөрөө өөртөө улсын төсвөөс мөнгө хуваарилах тухай асуудал ярьсан бол хийсэн бол энэ бол өөрөө гэмт хэрэг гэж бид нар харж байгаа. 


Тэгэхээр 1 дүгээр үндэслэлийг бол бид хүлээн зөвшөөрч байгаагаа илэрхийлье. 

2 дахь асуудал энэ хүүхдийн мөнгөтэй холбоотой асуудал. Хүүхдийн мөнгийг Монголын бүх хүүхдэд ялгаваргүйгээр олгон гэж олон улсын конвенцид заасан байгаа. Хүүхдийг ялгаварлан гадуурхахгүй гэж Монгол Улсын Үндсэн хуульд ч заасан байгаа. 


Анхнаасаа Ардчилсан намын бүлэг хэлсэн. Битгий Монголын хүүхдүүдийг ялгаварлаач гэж. Эхэндээ 60 хувьд нь олгоно гэсэн. Дараа нь 100 хувьд нь олгохоор боллоо гэсэн. Олгохоор болгож байгаа бол Төсвийн хуульдаа тодотгол хийж оруулж ирэх ёстой. Төсвөөс гадуур ямар нэгэн татвар төлөгчдийн мөнгийг зарцуулахыг бол хуулиар хориглодог. 


Энэ бол өмнөх Засгийн газруудын алдаа байсан. Энэ алдааг битгий давтаач гэдэг асуудлыг Ерөнхий сайдад бид бас удаа дараа тавьж байсан. Одоо энэ алдаагаа засаж залруулах болов уу гэж бас хүсэж бас бодож байгаагаа илэрхийлье. 


3 дахь үндэслэл энэ бол Ардын намын дотоод асуудал байх. Сонгууль ялагдсан, Засгийн газрын алдаатай байсан нь юутай холбоотой байсныг сонгогчид дүнгээ тавьсан байгаа. Үүнийг бид мэдэхгүй. 

Гэхдээ Эрдэнэтийн 49 хувийн асуудал Эрдэнэтийн Дубайн гэрээ, Дубайн гэрээг засна гэж энэ Засгийн газар байгуулагдсан гэж би үздэг. Ч.Сайханбилэгийн Засгийн газрын үед Дубайн гэрээг хулгайн замаар байгуулсан. 


Дубайн гэрээг засаж залруулах чиглэлд энэ Засгийн газар ямар ч ажил хийхгүй байгаа. Би гайхаж байгаа яагаад хийхгүй байгаа юм бэ? Эрдэнэтийн 49 хувийг ард иргэдэд авч өгнө. Засгийн газар тэргүүн ээлжид худалдан авах эрхээ хэрэгжүүлнэ гэж Улсын Их Хурлын тогтоол шийдвэр гарсан. 


Энэ тогтоол шийдвэрийг хэрэгжүүлэх чиглэлд Засгийн газар олигтой ажил хийхгүй байгаа. Тэр сахал Эрдэнэбилэг гэдэг хүнтэй хуйвалдаад гүйгээд байгаа би түүнийг мэдэж байгаа. Бадамжунайтай хуйвалдаад л гүйж байгаа би үүнийг мэдэж байгаа. Одоо үүнийг боль. 

Хуйвалдаан хулгай луйвраа зогсоо. Монголын төр хэдэн хулгайч луйварчдын гарт орлоо гэж олон жил бид нар ярьж байгаа. Зоримог алхам энэ Засгийн газар хийхгүй байна гэдэг саналтай би санал нэг байгаагаа илэрхийлье. Тэгээд Засгийн газарт бол хариуцлага тооцох ёстой гэж Ардчилсан намын бүлэг дүгнэлт гаргасан. 

Хариуцлагын олон хэлбэр байгаа огцруулах, зарим ажлаа хийж чадахгүй байгаа зарим сайд нарт нь хариуцлага тооцох гээд хариуцлагын олон хэлбэрүүд байгаа. 


Тийм учраас төрийн ажлыг гацаахгүйгээр түмний амьдралд саад бололгүйгээр Засгийн газарт хариуцлагаа тооцоод ажлыг нь урагштай явуулах тал дээр эрх баригч нам бас бодох нь зүйтэй байх гэж ... /минут дуусав/


Н.Энхболд: - Д.Эрдэнэбат гишүүн саналаа хэлье. 

Д.Эрдэнэбат: - Баярлалаа. Монголын улс төрд бас л нэг харамсмаар зүйл болж байгаа өнөөдөр. Монголын ард түмэн 2016 оны сонгуулиар Ардын намын 65 гишүүнд үнэмлэхүй олонхийн энэ төрд өгсөн. 


Энэ Засгийн газар ажлаа эхлэхдээ энэ итгэлийг дааж ажиллана гэж амласан. Гэхдээ энэ үнэмлэхүй олонхи өнөөдөр ингэж дотоод зөрчлөөсөө болж Монгол орныг эдийн засгийн, улс төрийн, нийгмийн хямрал руу хөтөлнө гэж хэн ч зүүдлээгүй байх. 


Тийм учраас би их харамсаж байна. 3 жилийн өмнө Н.Алтанхуягийн Засгийн газрыг огцруулж байхад тэр үеийн цөөнхийн бүлгийн дарга нэг үгийг хэлж байсан. Би энэ үгийг өнөөдөр давтаад хэлье гэж бодож байна. 


Засгийн газрыг цөөнхи унагаадаггүй юм. Засгийн газрыг олонхи унагаадаг юм гэж. Тийм учраас би олонхид Ардчилсан намд ямар нэгэн сэжим битгий буруу тох, дотоод асуудлаа дотооддоо шийд гэж би хэлэх гэж байгаа юм. 


Энэ зарчмын байр суурийг Ардчилсан нам өнөөдрийг хүртэл барьж ирсэн. Энэ асуудал чинь бараг сар шахуу үргэлжиллээ. Тийм учраас 65-ын бүлэгт энэ Монголын ард түмний итгэл сэтгэл Монголын хувь заяа байгаа гэдгийг та бүхнийг би ойлгооч гэж хэлэх гэсэн юм. 

Энэ хэрүүл чинь явж, явж 2, 3 хүний хэрүүл шиг, хэдэн хүний өс хонзон шиг бол хувирлаа. 


Энэ Монгол Улсад улс төрчдийн ухамсар гэж үгүй боллоо. Улс төрчдийн ёс зүй гэж байхгүй боллоо. Тийм учраас би Ардын намын бүлэгт энэ асуудлаа нэг тийш нь шийдээч гэж хүсэх байна. 


Үнэхээр Ерөнхийлөгчийн сонгуулийн дүн энэ эрх баригчдын үйл ажиллагаанд дүн тавьсан нь үнэн. Хэд хэдэн хуулиуд зөрчигдсөн нь ч бас үнэн. Төрийн албыг чанаргүйжуулсан, өнгөрсөн нэг жилийн хугацаанд 22000 төрийн албан хаагчдыг халсан. 


Оронд нь туршлага муутай хүмүүсийг авсан. Үүнээс болж дотоодын улс төрийн үл ойлголцол үүссэн гэдэг нь бол бас туйлын үнэн. Тийм учраас би энэ дээрээ зөв дүн шинжилгээ хийгээсэй гэж ингэж бодож байна. 


Мэдээж бид цөөнхи 9 хүний санал ч гэж юу байх вэ дээ. Гэхдээ Ардчилсан нам нэг л зарчим барьж байгаа. Бид ард түмний эрх ашгийг баримтлах талдаа байна. Тэгж ч өнөөдөр шийдвэрээ гаргасан гэдгийг би зөв гэж харж байгаа. 


Тийм учраас би та бүгдээс юу гэж хүсэж байна вэ гэхээр энэ асуудлаа маш хурдан цэгцлэхгүй бол энэ Монголын чинь ард түмний итгэл сэтгэл дахин унах гээд байна шүү. 65-ын бүлэг бүгдийг нь хийнэ гэж амласан тэр амлалтаа хийж дуусгах дээр та нар учраа олооч дээ. 


Ард түмэн бид нарыг биш та бүгдийг харж байгаа. Тийм учраас Ардчилсан намын бүлгийн ямар нэгэн гишүүн ч юм уу Ардчилсан намын бүлгийн хувьд, бүлгийн даргын хувьд тэгж байсан гэдэг ийм үгийг одоо та нар ярихаа зогсоо. Энэ чинь Монголын төр шүү дээ. 


Монголын төрийн толгойд та бүгд өнөөдөр сууж байгаа. Тийм учраас би та бүхнээс хүсье. 


Бид үнэхээр энэ шинэчлэл өөрчлөлтийг хийе, сандал суудлын төлөөх тэмцэл биш шүү. Энэ чинь бид нар зөв явах юм бол одоо ингээд явна шүү гэдэг тал дээр бол бид нар байнгын дэмжлэгтэй явна. 

Тийм учраас би Ардын намын бүлгээс энэ асуудлаа энэ долоо хоногт хуулийн дагуу маш хурдан энэ 15 хоногт шийдээч. Бид бол энэ байр суурь дээр байна гэдгээ та бүхэнд бол хэлье. Тэгээд олонхи л асуудлаа шийдэг шүү гэдгийг би эцэст нь дахиад хэлье. Баярлалаа. 


Н.Энхболд: - Ерөнхий сайдыг огцруулах саналтай холбогдуулаад гишүүд саналаа хэлж дууслаа. Одоо санал хураана бэлдэж байхыг хүсье гишүүдийг. 

Монгол Улсын Ерөнхий сайд Ж.Эрдэнэбатыг огцруулах саналыг дэмжье гэсэн томьёоллоор санал хураалт явуулна. Санал хураалт. 


Санал хураалтад 17 гишүүн оролцож, 8 гишүүн дэмжиж, 9 гишүүн татгалзсан байна. Энэ санал дэмжигдсэнгүй. 


Төрийн байгуулалтын байнгын хорооны хуралдааны дүнгээр санал дүгнэлт гарна. Өнөөдөр Их Хурлын дарга захирамж гаргаад ээлжит бус чуулган зарласан байгаа. 15 хоногийн дотор асуудлыг шийдсэн байх ёстой. Байнгын хороогоор долоо хоногийн хугацаанд шийдлээ. Одоо дахиад долоо хоногийн хугацаанд багтаагаад Монгол Улсын Их Хурлын чуулганы нэгдсэн хуралдаанаар энэ асуудлыг хэлэлцэж шийдвэрлэнэ. 


Байнгын хороо санал, дүгнэлтээ Улсын Их Хуралд танилцуулна. Хуралдаан дууслаа, гишүүдэд баярлалаа. 

Дууны бичлэгээс буулгасан:

ПРОТОКОЛЫН АЛБАНЫ                                          

ШИНЖЭЭЧ

